Nafarroako Parlamentuko Mahaiak, 2014ko azaroaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita bete ditzan Liburutegi Publikoen Sarean gertatzen diren aldi baterako edo betiko bajen eta lanaldi murrizketen ondorioz hutsik geratzen diren lanpostuak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Kulturako, Turismoko eta Erakunde Harremanetako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko azaroaren 24an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduan xedatuaren babesean, ondoko mozioa aurkeztu dute, Kultura, Turismo eta Erakunde Harremanetako Batzordean eztabaidatu eta bozkatzeko:

Nafarroako liburutegi publikoen sareak urteak daramatza pairatzen murrizketa ekonomikoen politikak, zerbitzuaren kalitatean eragin zuzena dutenak. Baliabide materialen arloko murrizketei eta giza baliabideen eskasiari gehitzen zaio ez direla betetzen azkenaldi honetan lanaldi murrizketak, gaixotasun-bajak edo amatasun-bajak; halatan, kasurik gehienetan liburutegiak behartuta egoten dira ordutegia edo/eta zerbitzuak murriztera.

Egoera horrek kalte handia dakarkie langileei, presiopean lan egitera behartuta baitaude, bajen, lanaldi murrizketen eta abarren eraginez liburutegia Itxi behar izatea aurreikustearen ondorioz.

Hori dela-eta, behean sinatzen duten parlamentu-taldeek honako erabaki proposamen hau aurkezten dute:

1. Nafarroako Parlamentuak Nafarroako Gobernua premiatzen du bete ditzan Liburutegi Publikoen Sarean gertatzen diren aldi baterako edo behin betiko bajen eta lanaldi murrizketen ondorioz hutsik geratzen diren lanpostu guztiak.

2. Nafarroako Parlamentuak Nafarroako Gobernua premiatzen du behar adinako giza baliabidez eta baliabide materialez horni ditzan liburutegi publikoak, kalitatezko zerbitzua, egungo gizarte-eskariaren araberakoa, eman ahal izateko.

Iruñean, 2014ko azaroaren 20an

Foru parlamentariak: Miren Aranoa Astigarraga, Juan Carlos Longás García eta Marisa de Simón Caballero

